
Una
SulatI

Pedro

Una Basan

Ni libro igsulat i Pedro na disipulu i Jesu-Cristo
na igsalin éb6 mulit-ulit katd kagi din. Na, to
igsulat si Pedro kani sulat, tugal dan sikandin.
Igpapid din ni una sulat tun ta mga agpamaké ki
Jesu-Cristo na ikatalap na goddo tun ta lima mga
probinsya.

To6 mga agpampamaké ikatalap su igirrayatan
dan kato mga di agbannal ki Jesu-Cristo. Igpapid i
Pedro ni sulat tun kandan éb6 pabakkarran din td
kapamaké dan, su tuu dan agkahirapan katé mga
agkokitan dan tingdd katd kapamaké dan ki Jesu-
Cristo.

Igpapandmdam i Pedro kandan t6 gimanan dan
tingod katd kamatayan i Jesu-Cristo, asta kato
kanté puman kandin, asta katd kalondd din. Su ka
makatiis dan katé mga kérrayat, duwan madigar
na matanggap dan tun ta kalondd i Jesu-Cristo.
Igpapandmdam pagsik i Pedro kandan na kailan-
gan nangnga tdo dgkémun dan tun ta saruwan ka
Manama, asta kailangan madannal dan katd mga
agpangulu kandan.

1 Sakdn si Pedro na apostoles i Jesu-Cristo. Ig-
sulatta tun akniyu na igsalin katd Manama asta
ikatalap na goddoé tun ta mga probinsya ka Ponto,
Galacia, Capadocia, Asia asta Bitinia. 2 Tagana

kod igsalin ukit katd kakalyag katd Amma Man-
ama, asta iglinisan kod ukit katd Ugis Espiritu ébo
mannal ko ki Jesu-Cristo asta éb6 korasan t6 sala yu
ukit katod dipanug din.

Mola pa ka tuu kéduwan t6 Manama akniyu, asta
duwdn kasunayan yu.

Duwan gimanan ta su inanté puman si Jesus
3 Durungadn t6 Manama na Amma katd

Aglangngagén ta na si Jesu-Cristo! su ukit katé tuu
dakal kédu din igbaggayan ki ikandin ka mantu
kantayan, asta duwan dan gimanan ta su inanté
puman si Jesu-Cristo. 4Igtagana ka Manama to
baggén din dknita na mga gabata din. Igtagu tun
ta langit t6 tanggapan ta na di mardddog, asta di
kadattan, asta di manda t6 kadigdrran. 5 Ukit katd
katulusan ka Manama, 4gtOmmongan ko ikandin
sippang ka tanggapan yu td katabbusan tun ta
tapuri allo ukit katé kapamaké yu kandin.

6 Purisu kailangan kadayawan ko, agad maranu
ko pa dogo tingdd katd assa-assa mga kahirapan
na indkitan yu. 7 Duwén kahirapan yu &knganni
su t6 go td pagkinnam ébo6 pakitandn ka bannal to
kapamaké yu. Kinnaman t6 kapamaké yu iring
kat6 bulawan na dgkinnaman asta aglinisan ukit ka
apuy. Su té kapamaké yu tuu pa dakal é laga tun ta
Manama ka tandingan katd bulawan na agkanda.
Purisu atin kumasarig t6 kapamaké yu ukit katd
kahirapan, duwan durung asta bantug yu tun ta
4116 ka pakitanan ddn si Jesu-Cristo. 8 Agginawaan
yu sikandin agad anda ko ikakita kandin. Agad di
ko agkita kandin, asal dgbannal k6 kandin. Agad
aknganni, tuu k6 agkadayawan katd dakal dayo na di

dgkakagi, 9 su t6 katamanan katd kapamaké yu, t6
g0 matabbus ko.

10 Duwan kakalyag kat6 mga propeta ka Man-
ama sayyan na makasoddor tingod kani katabbus
ka Manama. Agad igkagi dan tingod kani, asal
anda dan kagpatti ka andin € kobadan katd agkagin
dan. 11 Agad sikandan t6 igpakagi katd Espiritu i
Cristo tingdd kato mga kérrayat ki Cristo asta tingod
katd séllaan ka bantug na dumunggu kandin,

asal dnda dan ikasoddor ka sadan manubui asta
pamannun ka katuman kani. 12 Igpasoddor ka

Manama kandan na td katumanan dnna para kato
kandan sarili, asal para akniyu aknganni. Ni g0
t6 Madigar Gulitdn na igulit-ulit dkniyu ukit kato
katulusan ka Ugis Espiritu na igpapid tikud tun ta
langit. Agad to mga panaligan ka Manama, duwan
kakalyag dan na kagpattan ni katabbus.

Kailangan ugis t6 dgkémun ta

13 Purisu tagana yu t6 pandmdam yu. Pasunnad
ko kato6 sarili yu. Iman ko katd baggén akniyu
ka pakita dan si Jesu-Cristo. 14 Bannal ké katd
Manama, su sikiyu t6 mga gabata din. Yakoé yu
agnunugi tO madat kakalyag yu ddngngan td anda ko
pa ikasodddr katd kabannalan. 15 Asal agad dndin
t0 dglumun yu, kailangan pogis ko iring kat6 Ugis
Manama na igtawar akniyu. 16 Su duwén igsulat
tun ta kagi ka Manama, “Pdgis k6 su sakan ugis.”™

17 Td “Amma” na Manama na dgdasalan yu, 4nda
dgmusingan din ka rumuud, su dgruud sikandin
katd mga manubu tingod kat6é linumuwan dan.
Purisu kailangan respetowan yu sikandin réggun

* 1:16 1:16 Levitico 11:44-45.

katé koddd yu nit banuwa, 18 su iséddéran yu
na igtabbus td0 Manama dakniyu éb6 paluwaan ko
ikandin tikud tun ta dgkémun katd mga kamonaan
yu na anda agpulusan. Igtabbus kd dnna ukit kato
bulawan ¢ mapputi bulawan na dgkanda, 19 asal
igtabbus kd ukit katdé mahal dipanug i Cristo na
iring ka nati ka karnero na anda palang bogok
0 buring. 20 Sikandin t6 igsalin katd Manama
td anda pa imuwi ni banuwa, asal igpapid din
sikandin nit banuwa ébo tumabbus dkniyu nit kat-
apuriyan mga allé. 21 Ukit ki Cristo igsarig kod
katd Manama na iganté asta igpabantug kandin.
Purisu Manama t6 dgpamakén yu asta gimanan yu.
22 Tgurasan dan t0 sala yu ukit katdé pagtuman
yu katd kabannalan, asta duwan dan go ginawa yu
para katé mga kataladi yu. Purisu paginawaé ko
tikud tun ta tibuk pusung yu. 23 Ipamasusu ko
puman anna tikud tun ta dkniyu &mma asta inna, su
to kantayan na ighdggé dan akniyu sumippang dad
ka kamatayan. Asal ni mantu kantayan na sumip-
pang ka anda dgtamandn ighdggé ka Manama ukit
kat6 kagi din na manté ka dnda dgtamandn. 24 Su
ma katd kagi ka Manama na igsulat,
“T0 langun manubu iring na sighat,
asta t6 kadigarran ka bonndong katé manubu
iring na bulak ka sighat,
su to sighat agkalanas, asta t6 bulak agkompad.
25 Asal to kagi katd Aglangngagdn di manda sippang
ka 4nda dgtamanén.”t
Ni kagi ni t6 Madigar Gulitdn na igulit-ulit dan
diyan akniyu.

T 1:25 1:24-25 Isaias 40:6-8.

2

Pamasak ko kato6 kagi ka Manama

1 Purisu tanani yu t6 ringasa, to6 bulalo, t6 ma
kagi ginawa, t0 sabu, asta to kagi na dgdadat katd
unawa yu. 2Iring katd délak bata na dgpamasak ka
dugsun kato kandin inna, pamasak ko kat6 kagi ka
Manama na bannal makanté katd espiritu yu ébo
massud t6 kapamaké yu sippang ka tanggapan yu
to6 katabbusan, 3 su bannal isédddéran yu na madigar
t0 kédu katd Aglangngagdn.

4Padani ko tun ki Cristo na iring na manté batu.
Agad igélléyan sikandin katé6 mga manubu, asal
igsalin sikandin asta dakal é laga din tun ta Man-
ama. > Na, iring k6 na manté mga batu na gamitan
ka Manama tun ta templo na patindaggan din para
pangadapan kandin. Imun ko6 ikandin na mga
pari na igsalin din ébd maggé katd kadurung asta
kapangadap na tanggapan din ukit ki Jesu-Cristo.
6 Ma katd kagi ka Manama na igsulat sayyan,
“Pamindg ko kanak. Duwdn sannardn ku tun ta

lunsud na &gngadanan Sion.*
Iring sikandin na batu na imun pdnsadanan,
su igsalin ku asta dakal é laga.
Asta td mamaké kandin di g6 kayyaan.”T
7Na, tun akniyu na dgpamakeé ki Jesus, dakal é laga
din. Asal tun ta mga di 4gpamaké kandin, ma kato
kagi ka Manama,
“Duwan sabbad batu na igantug katd mga gimu ka
balé,
su kéman dan ka anda agpulusan.

* 2:6 2:6a Sion t dssa ngadan ka Jerusalem. T 2:6 2:6b Isaias
28:16.

Asal d&nda dan kasoddori na t6 go to batu

na tuu dgkailanganan katd balé.”}
8 Asta ma kato dssa kagi ka Manama na igsulat,
“Iring sikandin na batu na kasungkulan dan

asta gélléyan dan.”$
Ikasungkul dan su dnda dan bannal katd kagi ka
Manama. Nigo nikakalyagkaté Manama kandan.

9 Asal sikiyu g6 t6 mga manubu na igsalin

katd Manama, asta inému kO na mga parl na
dgkasarigan taralumu katd Manama. Sikiyu t0
manubu nit banuwa na igsalin asta igsakup ka
Manama éb6é mulit-ulit katd agkasalabbuan mga
aglumun katd Manama na igtawar akniyu tikud tun
ta kangittdngngan asta igpasadun tun ta kandin
makasalabbu kappawaan.™
10 “Ddngngan, anna ké mga sakup katé Manama,

asal aknganni sikiyu t6 mga sakup din.
Déangngan, anda yu tanggapi t6 kédu din,

asal dknganni igtanggap yud t6 kédu din.”t

Madigar agkémun katé mga gabata ka Manama
11 Na, mga dgginawaan ku, iring ké na dgroggun
dad nit mga banuwa na gdédddéan yu. Purisu
agpédu-éduwa akniyu na kailangan liliyan yu t6
mga agkadigdrran katd lawa yu na agdadat kato es-
piritu yu. 12Banté ko kato dgkémun yu agad dgbalat
ko tun ta mga di dgpamaké, éb6 agad muyas dan
akniyu, asal kitanan dan t6 madigar linumuwan
yu asta durungan dan t6 Manama tun ta allé ka
rumuud sikandin.

i 2:7 2:7Salmo 118:22. § 2:8 2:8 Isaias 8:14. * 2:9 2:9 Ahaan

t6 Isaias 43:20-21; Exodo 19:6. T 2:10 2:10 Ahaan t6 Hoseas 1:6,9;
2:23.

13 Bannal ko katd langun opisyales, su ni gé
td kakalyag katd Aglangngagdn. Bénnal k6 katod
emperador na agpangulun yu, 14 asta katd mga
opisyales na igpapid din éb6 sumupak katé mga
aglumu ka madat, asta ébd6 dumurung katdé mga
dglumu ka madigadr. 15 T6 kakalyag ka Man-
ama na ukit katd mga madigar aglumun yu, tu-
magnap t6 mga manubu na agbuyas akniyu asta
dnda ikasoddor katd kabédnnalan. 16 Anna k6 mga
allang, su igpaluwa kod. Asal yakd yu aggamiti t
kaluwaan yu para pagtambun katd madat mga
aglumun yu. Igpaluwa kod éb6 mému ko na mga
dgsugudnnan katd Manama. 17 Respetowi yu to
langun manubu, ginawayi yu t6 mga kataladi yu
tun ta kapamaké, kamaddangi yu t6 Manama, asta
respetowi yu té emperador.

Palumun katé mga dgsugudnndn

18 Sikiyu na mga dgsugudnndn, kailangan mannal
asta rumespeto ko katd dkniyu mga amo. Anna dad
mga amo na médu-édu asta madigar t6 bannalan
asta respetowan yu, asal td mga amo pagsik na
madat é dgkémun. 19 Su atin ka makatiis ko6 katd
kahirapan agad dgpagtdmman ké katé amo yu kato
anda yu kalumu tingod katé kabannal yu katd
Manama, ndngnga ni tun ta saruwan din. 20 Atin
ka tiisdn yu t0 supak tingdd katd linumuwan yu
na madat, anda agpulusan yu. Asal ka tiisan yu
to kahirapan agad madigarru té linumuwan yu,
durungan ko katdé Manama, 21 su t6 go igtawar
ko katd Manama. Si Cristo t6 iringan yu, su
ihirapan go pagsik sikandin para akniyu. Takkas

ké kandin. 22 Anda sikandin ikasala, asta dnda
sikandin bulalé.¥ 23 Agad duwéan igbuyas-buyas
kandin, asal 4nda sikandin suli buyas. Agad igir-
rayatan sikandin, dnda sikandin banta kandan,
asal igsarigan din t6 Manama na nangnga agruud.
24 Tgpid din td6 mga sala ta tun ta krus ukit katd
lawa din ébo paluwaan ki tikud tun ta sala, asta
€b0 manté ki na nangnga tun ta saruwan din. UKkit
katé mga amu tun ta lawa din, inélian kod. 25 Agad
igpand-pand ko iring na mga karnero na itadin,
asal aknganni iglonod kod tun ta TaradoppOn asta
Taratémmong akniyu.§

3

Katinuru tingod katé taladuma

1Iring pagsik kani t6 dglumun yu na mga sawa,
su kailangan mannal k6 katd akniyu mga duma
agad di dan agbannal kato6 kagi ka Manama. Agad
di ko kumagi kandan, ka kitandn dan t6 madigar
adgkémun yu, mapid dan mamaké ki Jesu-Cristo.
2 Mapid dan ukit ka kasalldg dan katd madigar
agkémun yu na matullid asta karespeto yu. 3 To
kapiya-piya yu anna dad t6 tun ta luwa ka lawa
yu, iring na katémmos ka ulu, asta kagamit katd
mga bulawan 6 mga kapa na dakal é laga. 4 Asal
to kapiya-piya yu td tun ta dalam yu. Kailangan
masunay asta madigar t6 dgkémun tikud tun ta
pusung yu na di agkapalin, su ni go t6 duwan
dakal é laga tun ta saruwan katé6 Manama. > Su
iring kani igpapiya-piya t6 mga gabayi sayyan na

i 2:22 2:22 Ahadan to0 Isaias 53:9. § 2:25 2:24-25 Ahaan to6 Isaias
53:5-6.

igsarig tun ta Manama, asta igrespeto kat6 kan-
dan mga duma. ¢ Iring kani si Sara na igbannal ki
Abraham asta igtawar din na “Sir.” Na, sikiyu t0
inému dan iring ki Sara su aglumu ké katd madigar
asta agpakita k6 na &nda maddang yu.

7 Na, sikiyu pagsik na mga gamama, kailangan
madigar td aglumun yu tun ta akniyu mga sawa
iring katd iséddoran yu tingdd katd kakalyag ka
Manama. Kailangan pabantugan yu sikandan.
Agad maldomét t6 bayi ka tandingan katd mama,
asal t6 taladuma t6 makatanggap ka kantayan na
anda dgtamandn na dgbaggén katdb Manama. Lumu
yu ni ébo di kadalangan td kadasal yu.

Katiis tun ta kahirapan

8 Nit katapuriyan, pasdbbadé ko tun ta
pandmddm. Riyu ko6 katd agriyun katd duma
mga manubu. Paginawaé ko na mga kataladi.

Pédu-éduwé ké. Pabbaba-baba ko. ° Atin ka duwén
aglumu ka madat tun dkniyu, yako agsuli aglumu ka

madat. Atin ka dgbuyasdn ko, yakd agsuli agbuyas,
asal sulii yu baling ka madigar, suto go té kakalyag
katdb Manama akniyu, asta baggayan ko ikandin ka
kadigdrran. 10 Su ma kat6 kagi ka Manama na
igsulat,
“Atin ka malyag ko na kadayawan asta madigar td
koddo yu,
yako agkagi ka madat, asta yako agbulald.
11 Tayyug ké katé madat lumu, asta lumu yu t6
madigar.
Aggér-dggar k6 pamasak kato kasunayan.
12 AgtémmoOngan katd Aglangngagan td mga dglumu
ka madigar,

asta dgpamindggan din t6 mga dasalan dan.

Asal 4gtayyugan din t6 mga dglumu ka madat.”™
13 Atin ka tuu ko malyag dglumu ka madigar,
dnda dumadat dkniyu. 14 Agad girrayatan ko tingdd
katd kalumu yu ka madigdr, duwan agpulusan
na baggén ka Manama akniyu. Purisu yako
dgkamdddangan, asta yako dgkasarukur. 15 Asal
kailangan pabantugdn yu baling si Cristo na
bannal Aglangngagén yu. Tagana ké inalayun ébo
makataba ko kat6 minsa tingdd katd gimanan
yu. Asal piyai yu t0 kataba na duwan re-
speto. 16 Kailangan malinis t6 panamdam yu ébo
ka buyasan t6 madigar agkémun yu tingod katd
katakkas yu ki Cristo, kayyaan t6 mga agbuyas ukit
kato dgkagin dan. 17 Su atin ka kakalyag ka Man-
ama na irrayatan ko, to kérrayat akniyu tingod kato
kalumu yu ka madigar tuu pa madigar ka tand-
ingan katod kérrayat dkniyu tingod kat6é kalumu yu
ka madat. 18 Thirapan pagsik si Cristo tingdd kat6

aknita sala asta makasadbbad dad sikandin inaté.
Agad anda palang sala din, asal inaté sikandin

para bullas dknita na masala-sala ébé piddan ki
ikandin tun ta Manama. Agad igmatayan t0 lawa
din, asal inanté go puman sikandin ukit ka katulu-
san katd Ugis Espiritu. 19Igsadun t6 gimukud din
tun ta goddoan katé mga gimukud na igpriso, asta
igulit-ulit sikandin kandan. 20 T6 g6 t6 anda bannal
katé Manama sayyan t6 manté pa si Noe na igimu
ka arka. Agad mallayat t6 ginawa katd Manama
na gangat katd mga manubu ka rumdakkad dan
katbé mga sala, asal &nda dan go rakkad. Délak dad

* 3:12 3:10-12 Salmo 34:12-16.

su duwan dad walu mga manubu na igahu tun
ta arka i Noe asta &nda kamaté ukit katd lunup.t
21 Na, t6 lunup t6 panunggiringan tingéd kat6
kabunyag, su t6 igpabunyag ko, itdbbus kod ukit
katd katulusan na iganté puman ki Jesu-Cristo.
Itabbus ko anna ukit katd koras ka buring tun ta
lawa yu, asal ukit katé tand6 yu katd Manama
na igrdkkdddan yud t6 sala. 22 Igsadun ddan si
Jesus tun ta langit. Dutun dan sikandin dadan
ta kawanan katd Manama. Agpangulu sikandin
katé mga panaligan asta katd langun na duwan
katulusan tun datas ta langit.

4

Mantu kantayan

1 Purisu su ikatiis si Cristo katd kahirapan,
kailangan makatagana kd tumiis katd kahirapan
na dumunggu tun akniyu, su sikiyu na agtiis katd
kahirapan, igsugban kdd aglumu ka sala, 2 ébd
roggun manté kd pa, di yu tumanan to kakalyag
ka lawa yu, asal tumanan yu t6 kakalyag ka Man-
ama. 3 Su sobra dan t6 igulaan yu déngngan iring
kat6 koddé ka mga di dgpamaké na ipannuan katd
kadattan, aglumu ka madat, agkalasing, agloldban
asta dglumu ka madat ukit katd kapangadap dan
katd mga agmanaman. 4 Asal dknganni t0 mga
di agpamaké agkasalabbuan dkniyu su di kdd gapil
kandan tun ta madat mga aglumun dan. Purisu
dgbuyasdn ko ikandan. > Asal tumubang dan tun
ta Manama na rumuud kato6 langun, agad t6 mga

T 3:20 3:20 Ahadn to Genesis kapitulo 6 sippang ka kapitulo 8.

manté ¢ t6 mga inaté. 6 To6 go igulit-ulit pagsik
td Madigar Gulitan tun ta mga manubu na inaté
dan. Su agad inaté t6 lawa dan magunawa kato

dungguan ka mga manubu,” asal manté go to
espiritu dan iring na manté Manama.

Gasa na igbdggé ka Manama

7Masig ddn dumunggu t6 kapangngaan kani lan-
gun. Purisu pasunnad ko asta bantayi yu t6 akniyu
sarili ébd makapanayun k6 dumasal. 8 T6 tuu
agkailanganan ka langun, panayun ko paginawaé,
su atin ka agginawa t0 manubu, makapasinsiya
sikandin kat6 marapung mga sala na ilumu kato
duma manubu. 9 Kailangan palit-alité ko tun ta
dkniyu gddddan, asta yako dgburdng-burdng. 10 Na,
t0 tagsabbad-sabbad akniyu ighaggayan ka Manama
ka gasa ébo patabangé k6. Gamit yu ka madigar to
mga ighdggé din ukit ka kédu din. 11 T6 ighdggayan
ka gasa ka kdlit-olit kailangan mulit-ulit katd
agpolitdn ka Manama kandin. T6 ighaggayan ka
gasa na agtabang kailangan tumabang ukit katd
kabakkarran na agbaggén ka Manama. Tuman yu
ni ébd agad andin t6 4glumun yu, Manama t6 madu-
rung ukit ki Jesu-Cristo. Mdla pa ka durungéan asta
mangulu sikandin ka anda dgtamandn. Matuman
ni.

Katiis katb mga agpampamaké
12 Sikiyu na dgginawaan ku, yako agkasaldbbuan
tingod katé mga mappait kahirapan na agdunggu

* . .. . . N
4:6 4:6 Suikasala si Adan asta siEva, igruudan katé Manama na
maté dan. Ahaan t6 Genesis 3:17-19.

akniyu. Yako agpanamdam na sikiyu dad t6 ig-
dungguan kani, su agdunggu ni éb6 kinnaman
ka masarig t6 kapamaké yu. 13 Asal kadayawan
ko su inapil ko tun ta kérrayat ki Cristo ébo ka-
dayawan ko pagsik tun ta allé na pakitanan to
sélladn ka bantug din tun ta kal6ndd din. 14 Atin
ka agpayayyadn ko tingod katbé kapasabbad yu tun
ki Cristo, kadayawan kd su dgpasdddor ni na dutun
dan dkniyu t6 matulus Espiritu ka Manama. 15 Atin
ka irrayatan ko, di mému ka guné katoé kamaté ka
manubu, ¢ katako, ¢ kalapas ka sugu, 6 kélabut
katdé duma mga manubu. 16 Asal ka girrayatan ko
tingdd kato kapamaké yu ki Cristo, yako agkayyaan.
Durung yu baling t6 Manama, su sikiyu t0 mga
sakup din.

171gtigkané dan t6 timpo na ruudan ka Manama
td mga manubu, asta td mga gabata ka Manama to
una ruudan din ukit kat6 kérrayat asta kahirapan.
Atin ka sikita na mga agpampamaké t6 unan din
ruudan, tuu pa makamaddang t6 karuud din kat6
mga di dgbannal katd Madigar Gulitan na tikud tun
ta Manama. 18 Ma katd kagi ka Manama na igsulat,

“Atin ka mahirap to katabbus katdé mga manubuna

nangnga tun ta saruwan ka Manama,
mamannu td6 mga anda bannal kat6 Manama

asta td mga masala-sala?”T

19 Purisu atin ka girrayatan ké ting6d ka kakalyag

ka Manama, panayun ko lumu ka madigar, asta

sarig kO tun ta Manama na igimu dakniyu, su

dgkasarigan sikandin.

T 4:18 4:18 Panultihon 11:31.

S

Nangnga dglumun katé mga tarapid ka simbaan

1Na, duwdn kagin ku dkniyu na mga tarapid ka
simbaan. Sakan pagsik td sdbbad tarapid duma
akniyu, asta ikatestigossa katd mga Kkérrayat na
inOkitan 1 Cristo, asta mapilla kat6 sélladn ka ban-
tug din na pakitanan din. Agpédu-éduwa &kniyu
na 2 dopponi yu té6 mga manubu na igsarig katd
Manama akniyu, suiring dan na mga karnero, asta
sikiyu t6 iring na taradoppon. DOppOni yu sikan-
dan anna su igpirit ko, asal ukit kat6 kakalyag yu,
su to go to kakalyag ka Manama. Lumu yu ni dnna
éb0 manalapi ko, asal su tuu k6 malyag lumumu.
3Yako dgpallayat-layat katd mga manubu na igsarig
ka Manama akniyu ébd dOppdnan yu, asal pakita yu
kandan nasikiyu td madigér giringanan dan. 4Na,
ka lumoénod dan té Pangulu katé mga taraddppon,
makatanggap ko katd korona na agsélla na di
manda t6 kadigarran.

> Sikiyu pagsik na mga adi dad, kailangan rume-
speto ko katd mga tarapid ka simbaan, asta to
langun yu, pabbaba k6 katd kamanubuan yu asta
patabangé ko, su ma katd kagi ka Manama na
igsulat,
“Sapadan katdé Manama t0 agpadadurung.

Asal dgkéduwan din td dgpabbaba.”™

6 Purisu pabbaba ké tun ta matulus Manama
€b0 pallayatan ko ikandin tun ta nangnga timpo.
7 Baggé yu kandin t6 langun dgkasasOwan yu, su
agdOppon sikandin akniyu.

* 5:5 5:5 Mga Panultihon 3:34.

8 Pasunnad ko6 asta banté ko, su td usig yu
na si Maibuyan &gpan0-pan0 iring na liyun na
ginigdr asta dgpamasak katd dawin din. 9 Atuwi
yu sikandin ukit katd masarig kapamakeé yu, su
ikasdddor ko na té langun kataladi yu tun ta ka-
pamaké nit kaluwagan kani banuwa agkinnaman
pagsik katod kérrayat na magunawa kato inokitan
yu. 10 Asal tingod katd kédu ka Manama, igtawar
ko ikandin ukit ki Cristo ébo mapil kd tun ta séllaan
din na 4nda dgtamandn. Pangnga irrayatan ké tun
ta mabbaba timpo, Manama t6 pamantu, pasarig,
asta pabakkar akniyu, asta sumannar dkniyu tun
ta ponsadanan na di dgkakalldng. 11 Sikandin to
matulus na mangulu sippang ka anda agtamandn!
Matuman ni.

Agtamandn kani sulat

12 Tgsulatta akniyu kani mabbaba sulat na igta-
bangan i Silvano.t Tun ta pandmdam ku, sikandin
t0 dgkasarigan kataladi ta. Igsulat ku dkniyu ébo
pabdakkarran t6 kapamaké yu asta ébo pasdddoran
ko na bannal gé t6 kédu ka Manama. Purisu yako
agsuwé tikud tun ta kédu din.

13 T6 mga kataladi yu tun ta Babiloniaf na
igsalin pagsik kat6 Manama, agpangumusta dan
akniyu, asta agpangumusta si Marcos na bata ku tun
ta kapamaké. 14 Papangumustaé ké langun yu na

T 5:12 5:12 silvano, 6 Silas. ¥ 5:13 5:13 T6 mga kataladi
yu tun ta Babilonia, 6 td6 bayi tun ta Babilonia. Ni bayi ni t6
mga dgpampamaké. Babilonia t6 pagngadan dan katd lunsud ka
Roma, su t6 madat dglumun dutun iring katdé madat iglumu tun
ta Babilonia sayyan. Ahadn t6 Daniel kapitulo 5 asta t0 Igpakita
kapitulo 17 asta 18.

adgpampamaké, su to go to kakilalaan na dgpaginawaé

0.
Mola pa ka duwan kasunayan katd langun yuna
igpasakup ki Cristo.

